MOCIÓN que presenta diante do PLENO da CORPORACIÓN 

o Grupo Municipal de DEMOCRACIA PROGRESISTA GALEGA 

Sobor do porto de Vigo e os cítricos 

Exposición de motivos:

O Ministerio de Agricultura e Pesca sacou o 30 de Abril deste ano a Orde APA/1147/2004, que ten un artigo único, relativa ás importacións de froitos cítricos frescos orixinarios de Arxentina e Brasil.

Nesa orde indícase que eses froitos orixinarios dos países amentados poderán importarse e introducirse na Península Ibérica e mais en Baleares, sempre que se cumpran os requisitos que, a petición de España, foron aprobados polo Comité Fitosanitario Permanente da Unión Europea, a través de Decisión da Comisión Europea de 29 de Abril de 2004.

Trátase de realizar controis rigorosos ós cítricos procedentes deses dous países, e indícase que pra poder facer ben os controis, débense limitar os Puntos de Inspección Fronteirizos (PIF).

A citada Orde concreta que serán os portos de Barcelona, Tarragona, Castellón, Sagunto, Valencia, Gandía, Cartaxena e Alxeciras os que conten con Puntos de Inspección Fronteirizos autorizados. 

¿Por qué se exclúe ó porto de Vigo, cando ten tráfico deses cítricos e un PIF que conta con tódolos requisitos comunitarios esixíbeis, e por iso mesmo competente pra face-las inspeccións que conveñan? ¿Teñen constancia no Ministerio de Agricultura e Pesca dos graves danos que se lle causan a algunhas empresas viguesas, e por iso a Vigo, con esta decisión? 

Deixemos constancia de que a Autoridade Portuaria ven de montar un moderno PIF cun custo superior ós cen millóns de pesetas (100.000.000 ptas.) 

E conste tamén que témo-la información de que a Autoridade Portuaria de Vigo ten pedido, en varios escritos, que non se exclúa a Vigo como lugar axeitado pra importación deses froitos, xa que no PIF do porto de Vigo cóntase con bos medios técnicos (xa dixemos que o PIF estreouse hai pouco), e con técnicos suficientes e competentes pra faceren os labores de inspección pertinentes.

Tamén temos coñecemento de que ás empresas operadoras de importación de froitos que operan en Vigo, e algunha ten descargado máis de setenta mil toneladas (70.000 Tm.) nos últimos anos, consideran que se lles infire un grave  prexuízo coa tal Orde, ó tempo que un agravio comparativo con outros portos polas determinacións que contén. Mesmo algunha delas fixo investimentos en frigoríficos modernos pra poder realizaren as operacións relativas á importación e comercialización de froitos frescos procedentes de Arxentina e Brasil.

A tódolo anterior compre engadirlle o feito de que se algunha cidade española ten relación histórica coa Arxentina é a de Vigo, por razóns coñecidas de todos, incluída a propia Sra. Ministra de Agricultura e Pesca.

Quizabes puido ocorrer que a unha Sra. Ministra que apenas acaba de chegar ó cargo alguén lle puxo á firmar un papel indebido, do que non se decatou a tempo. Por iso esperamos unha rectificación intelixente. 

Consonte co antedito propoñemos:

Pedirlle á Sra. Ministra de Agricultura e Pesca que inclúa ó porto de Vigo como un dos oficialmente previstos pra poder importar froitos cítricos frescos procedentes de Arxentina e mais de Brasil.

En Vigo, a 13 de Maio do ano 2004.

Polo Grupo Municipal de

 Democracia Progresista Galega
Xulio Alonso

Concelleiro


